
Arga Azpiarroko Uraren Foroak etorkizuneko kudeaketarako neurriak aurkeztuko ditu, gaur arratsaldean

Osteguna, 2008ko martxoaren 13a. Nafarroako Ingurumen Baliabideen Zentroak, Landa Garapen eta Ingurumen Departamentuarekin lotuta dagoen fundazioak, jardunaldi bat eginen du gaur arratsaldean, 18:00etan, Atarrabiako Bolategian. Bertan, Arga Azpiarroko Uraren Foroak arro horretako egoera ekologikoa hobetzeko eta hornidura eskaerak asetzeko proposatu dituen neurriak aurkeztuko dituzte. Foroan parte hartu duten erakundeek instituzioetako ordezkariei azalduko dizkiete aipaturiko neurriak. 

Ekitaldian honako hauek hartuko dute parte: Manuel Omedas Ebroko Konfederazio Hidrografikoko Plangintza Bulegoko buruak, César Pérez Martín Nafarroako Gobernuko Hidrologia eta Plangintza Bulegoko buruak, Peio Gurbindo Atarrabiako alkateak, Alfonso Amorena Iruñeko Eskualdeko Mankomunitateko Ingurumen Arloko zuzendariak, Javier Asín Nafarroako Ingurumen Baliabideen Zentroko zuzendari kudeatzaileak, eta Uraren Foroan parte hartu duten Herri Administrazioetako, gizarte eta herritar erakundeetako, eta ekonomiaren sektoreko ordezkariek. 

Arga Azpiarroko Uraren Foroa informazioa emateko eta parte hartzeko plataforma da, eta gizarteko, ekonomiako eta erakundeetako eragileen arteko lankidetza esparrua osatzen du. Azken batean, Arga ibaiko ura egoera onean egon dadin laguntzea du helburu, Europar Batasuneko Uraren Esparru Zuzentarauak xedatzen duenari jarraituz. 

2007ko martxoaz geroztik hamaika bilera egin ditu Foroak. Hartara, Argako gaur egungo egoeraren diagnostikoa egin dute, eta 57 neurri zuzentzaile proposatu dituzte. Neurri horiexen berri emanen diete agintariei, Ebro Arroko Plan Hidrologikoa (2009), Nafarroako Gobernuaren, Udalen, Mankomunitateen eta herritarren elkarteen Plan Sektorialak eta ingurumenaren arloko borondatezko proiektuak egiteko kontuan hartu ditzaten. 

Proposatutako neurriak biltzen dituen dokumentua egiteko erakundeetako eta eragile sozialetako ehun ordezkaritik gora jardun dira lanean (Foru eta Toki Administrazioak, mankomunitateak, profesionalen elkargoak, ikastetxeak, adituak, gizartearen eta ekologiaren arloko erakundeak, nekazaritzaren, industriaren eta zerbitzuen sektoreetako erakundeak, etab.).

57 neurriak argitalpen bakarrean

Hobekuntzako 57 neurriak herritarrei helarazteko “Buscando soluciones al Arga” (Argarako konponbideen bila) argitaratuko dute, gaztelaniaz eta euskaraz. Argitalpena Nafarroako Ingurumen Baliabideen Zentroko web orrian ere eskuragarri dago (www.crana.org), Agua/Foro del Agua/Arga atalean. Proposatutako neurriak biltzeaz gain, “Argarako Konponbideen bila” argitalpenak bestelako informazioa ere ematen du (arroari buruzko datuak, bertako arazo nagusien diagnostikoa, eta prozesuan parte hartu duten erakundeetako ordezkarien iritziak). 

Zehazki, Arga Azpiarroko Uraren Foroak proposatu dituen neurri nagusiak honako hauek dira:

- Azpiarroan, oso-osorik: emakiden egoera berrikustea eta kritikak mugatzea eta kontrolatzea; ibilguak eta erriberak landare autoktonoekin lehengoratzeko plan integrala egitea, eta mantentzeko eta aldian behin garbitzeko inbertsio ekonomiko handiagoak egitea; gaur egungo arazketa sistemak hobetzea eta 2.000 biztanletik beherako herrietan araztegiak eraikitzea; industrietako eta abeltzaintzako isuriak kudeatzeko planak egitea; sentikortze kanpainak egitea herritarrei begira, oro har, eta nekazari, abeltzain, politikari eta Administrazioko kargudunei begira, bereziki (berariazko kanpainak); Nafarroako Gobernuaren baitan, administrazio unitate berri bat sortzea (uraren agentzia edo antzekoa), uraren gaineko eskumenak bateratzeko eta ibaiaren kudeaketa koordinatzeko, eta Ebroko Konfederazio Hidrografikoko eskumenak unitate berriaren esku uztea (kudeaketaren esleipena).

- Mendebaldean (Larraun eta Arakil): Araiako urtegiaren eraikuntza gelditzea, eta aurreikusitako erabileretako Urdalurreko ura erabiltzeko aukera aztertzea. Larraun ibaiaren egoera ekologikoa hobetze aldera, agorraldiko emaria handitzeko eta kutsadura txikitzeko neurri hauek hartzea: Irurtzun Urdalurretik hornitzea urez, eta Iribasko iturburuko ur gutxiago erabiltzea; eskaria kudeatzeko plana egitea, aurrezpenean eta eraginkortasunean oinarrituta; hornidura sareko ur galerak minimizatzea, eta arazketa sareak eta Lekunberriko araztegia hobetzea. 

- Ipar-Erdialdean (Elortz, Ultzama, Salado eta Arga): Sarriako presen eraikuntza gelditzea, eta emakidak bertan behera uztea, ibaia bere kabuz araztu ahal izateko; Iruñeko eskualdean Argako diluzio emaria handitzea, Eugiko edo Nafarroako Ubideko uraren bidez; eta kutsadurari aurrea hartzea, prebentzio neurrien bidez (drainatze iraunkorra, etxeko ohituren aldaketa, eta industrietako uraren tratamenduaren hobekuntza). 

- Hegoaldean (Mendigorriatik bokalera): Izarbeibar Nafarroako Ubidetik urez hornitu ahal izanen dela bermatzea, eta Azkoien, Faltzes eta Funesen lurpeko ura erabiltzea; ibai eremuaren plangintza egitea, ibaiak uraldietan behar duen eremua errespetatzea, eta uholdeetarako irtenbide orokorra ezartzea, ingurumena kontuan hartuta; ureztatze eremuak modernizatzea, eta labore mota egokitzea ur baliabideen arabera. 
Oharra: www.navarra.es webguneko “Aktualitatea” atalean “Argarako konponbideen bila” argitalpena dago, pdf formatuan. 

